PENDAHULUAN

1.0 Pengenalan


Kata kunci kajian ini berkaitan dengan e-pembelajaran, reka bentuk pengajaran, pengajaran bahasa berbantukan komputer, pengajaran dan pembelajaran (P & P) berasaskan web, Bahasa Arab Komunikasi (BAK), dan bahan P & P nahu bahasa Arab. Kajian menumpukan aspek pembelajaran nahu menerusi aplikasi multimedia interaktif berasaskan web untuk subjek BAK tingkatan lima di peringkat Sijil Pelajaran Malaysia (SPM). Justeru, kajian ini melibatkan pembangunan dan penilaian aplikasi yang direka bentuk dengan menggabungjalinkan kandungan subjek dan strategi pengajaran yang dipersembahkan menggunakan elemen multimedia dan interaktiviti. 

1.1 Latar Belakang Kajian
Di Malaysia, penyelidikan mengenai pengajaran dan pembelajaran bahasa Arab telah dijalankan oleh beberapa orang pengkaji, antaranya Mohamad Awang (1996), Hamzah Hassan (1997), Abd. Aziz Musa  (1998), Ismail Muda (1999), Ahmad Kilani Mohamed (2001), Ab. Halim Mohamad (2002), Anida Abdul Rahim (2003), Amilrudin Ishak (2004) dan beberapa pengkaji lain. Kajian-kajian tersebut menyentuh teori dan strategi P & P bahasa Arab yang merangkumi pendekatan, kaedah dan teknik, di samping menyingkap kekuatan dan kelemahan strategi sedia ada, mengenal pasti permasalahan dan cadangan penyelesaiannya.

Kajian yang lebih fokus dalam P & P bahasa Arab ialah penggunaan Alat Bantu Mengajar (ABM) dalam pengajaran Bahasa Arab oleh Mohd Azidan (1998). Teknologi komputer merupakan antara ABM yang digunakan sejak sekian lama. Dalam pengajaran bahasa, ia lebih dikenali dengan kaedah Pembelajaran Bahasa Berbantukan Komputer (PBBK) atau Computer-Assisted Language Learning (CALL) yang bertunas daripada Pembelajaran Berbantukan Komputer (PBK) atau Computer-Assisted Instruction (CAI) yang diperkenalkan pada tahun 1960an (Supyan Hussin, 2002). 
Penggunaan teknologi telah dibuktikan dapat meningkatkan produktiviti, menambahkan motivasi, menyokong pendekatan pengajaran, meningkatkan kebolehan pengajaran yang unik dan satu kemahiran yang diperlukan dalam era informasi (Roblyer, 2003). Penggunaan teknologi komputer dan internet/web yang kini dikenali sebagai pembelajaran secara elektronik atau e-pembelajaran (e-learning) merupakan antara kaedah pengajaran yang sesuai dengan keperluan pendidikan kini. 
Melalui e-pembelajaran, tahap pemerolehan pelajar dapat disokong dan ditingkatkan.  Pelajar boleh mengulang kaji, memahami bahan baru, menilai tahap penguasaan kandungan, membuat latihan, merangsang ingatan dan menambah kemahiran mereka dalam mata pelajaran yang ditetapkan. e-Pembelajaran menjadikan proses pengajaran dan pembelajaran bahasa lebih menarik dan efektif (Janudin & Mohd Arshad, 2004).

Perkembangan drastik dalam teknologi pendidikan menjadikan e-pembelajaran kini mendominasi pendekatan P & P. Dalam pembelajaran bahasa, penggunaan komputer dan internet mampu mempengaruhi keberkesanan pengajaran guru dan penguasaan kemahiran bahasa pelajar. Dalam kes pembelajaran bahasa Arab, Mohd Azidan (1998) mengulas mengenai kepentingan internet dalam P & P bahasa Arab yang menuntut kepada penggunaannya bagi memastikan proses P & P bahasa Arab tidak ketinggalan dalam mengharungi arus perdana teknologi maklumat. Kajian Janudin & Mohd Arshad (2004) mendapati sumber percuma daripada laman web merupakan penyedia bahan e-pembelajaran yang paling pantas dan mudah diperolehi. Sumber tersebut mendorong pelajar lebih berminat untuk mendalami bahasa Arab. Namun kelemahan yang berlaku ialah sumber-sumber tersebut hanya sebagai faktor pembantu atau sampingan dalam penambahbaikan P & P bahasa Arab. Kandungan sumber tersebut tidak menyeluruh dan tidak menepati keperluan sukatan pelajaran yang ditetapkan.

Justeru itu, penyelidikan dan pembangunan bahan P & P bahasa Arab yang lebih sistematik dalam konteks e-pembelajaran amat diperlukan agar bahasa ini dapat dikembangkan dengan lebih mantap dan efektif seiring dengan bahasa utama dunia yang lain. Satu kajian yang lebih komprehensif perlu dijalankan agar:

· penyediaan bahan P & P bahasa Arab lebih sesuai dengan kandungan sukatan pelajaran yang ditetapkan.

· penyaluran pengetahuan berkaitan sukatan pelajaran lebih sistematik, efisien dan efektif.

· pembangunan bahan P & P dapat memenuhi keperluan pelajar yang kurang berminat dengan bahasa Arab.

· pemerolehan pelajar di dalam kelas dapat dikembangkan dan dimantapkan.
· hasil kajian menjadi sumber rujukan khususnya dalam pembangunan yang melibatkan aksara Arab.

Oleh kerana kajian ini memfokus kepada pembelajaran berasaskan web, maka secara langsung ia menyokong proses P & P bahasa Arab yang secara tradisinya dijalankan secara bersemuka di dalam kelas atau bilik kuliah. 
1.2 Pernyataan Masalah Kajian


Keberkesanan penggunaan laman web bagi tujuan pembelajaran diakui efektif dan efisien (Lim, 2002; Fahkrul Anuar Aziz, 2002). Laman web berpotensi memberikan kesan perubahan dalam proses pendidikan. Ia boleh membentuk semula era pendidikan yang memerlukan konsep baru dan menarik. Kesannya, penggunaan laman web sebagai medium pembelajaran amat luas digunakan. Pada awal 2001, statistik penggunaan komputer dan latihan berasaskan web boleh diperolehi datanya di Amerika. Laporan menunjukkan 80 peratus kolej dan universiti di negara tersebut menawarkan penggunaan web dalam kurikulum mereka (Lynch, 2002). 

Menurut Pahl (2008), konsep e-pembelajaran kini menjadi medium utama bidang pendidikan yang tidak terhad kepada pendidikan berbentuk klasik yang disediakan di sekolah, kolej atau universiti. e-Pembelajaran boleh merentasi masa dan kekangan ruang malahan mampu menyediakan penyelesaian yang sesuai mengikut keperluan pelajar dalam situasi yang berbeza. Kini, e-Pembelajaran dilengkapi dengan sistem pembelajaran elektronik yang biasanya dikenali sebagai Sistem Pengurusan Pembelajaran, Sistem Pembelajaran Virtual, atau Sistem Pengurusan Kandungan, dan disokong juga dengan kandungan pembelajaran dan sumber infrastruktur. Kemudahan infrastruktur dalam sistem e-pembelajaran membolehkan kandungan pembelajaran dimuat naik, disimpan, diakses dan dihantar yang memperlihatkan proses pembelajaran berlaku dan diuruskan.

Walaupun konsep e-pembelajaran kini yang berkaitan dengan penyediaan sistem dan kandungan/bahan kursus yang sistematik dan berkualiti telah berkembang pesat, namun implementasi dalam konteks P & P bahasa Arab masih belum mencapai tahap yang boleh disebar luas dan diguna pakai oleh pelajar bahasa ini. Masalah tidak begitu ketara dalam menyediakan Sistem Pengurusan Pembelajaran yang menjadi platform untuk memuatnaikkan bahan-bahan P & P seperti yang disediakan di Universiti Teknologi MARA (UiTM) yang dikenali dengan Sistem i-Learn (http://i-learn,uitm.edu.my ), atau di Universiti Terbuka Malaysia (OUM) yang dikenali dengan myLMS (http://www.oum.edu.my). Masalah yang ketara ialah kekurangan atau hampir tiada  bahan P & P bahasa Arab yang memenuhi konsep e-pembelajaran yang berkualiti dan sistematik atau lebih biasa digunakan ialah bahan berbentuk perisian kursus (courseware). Pendedahan proses pembangunan perisian kursus ini amat penting kepada pengembangan bahasa Arab dan kebolehgunaannya seiring dengan bahasa-bahasa lain di era teknologi maklumat dan komunikasi. Kajian rintis menunjukkan kajian khusus yang menjurus kepada pembangunan P & P bahasa Arab seumpama ini belum dijalankan, khususnya di Malaysia (Janudin & Mohd Arsyad, 2004).

Pemanfaatan teknologi dalam P & P bahasa Arab amat perlu seperti yang dirumuskan oleh Mohd Feham Md. Ghalib (http://staff.iiu.edu.my/mfeham/) dalam kajiannya mengenai teknologi dan bahasa Arab bahawa pemanfaatan teknologi hendaklah dilakukan semaksima mungkin agar keperluan semasa dapat dipenuhi dengan tujuan agar bahasa Arab tidak terpinggir dalam kepesatan perkembangan dunia teknologi maklumat dan komunikasi. Kemahiran pengajar perlu dititikberatkan dalam penggunaan bahan-bahan pengajaran yang berasaskan teknologi. Penggunaan teknologi juga hendaklah dilakukan secara teratur dan terancang dan tidak boleh dijalankan secara sembrono tanpa pengetahuan yang cukup tentang cara bagaimana ianya dapat dilaksanakan dengan baik.
Rentetan daripada masalah ketiadaan kajian khusus mengenai pembangunan bahan P & P bahasa Arab yang sistematik ini telah membawa kepada beberapa persoalan lain. Pertama, kandungan atau skop bahasa Arab yang mana perlu dibangunkan, dan kedua, teknologi apa perlu digunakan sebagai alat atau medium penyampaian, dan ketiga, model reka bentuk instruksi yang bagaimana dipilih untuk dijadikan panduan pembangunan.


Dalam pembelajaran bahasa Arab, nahu merupakan antara aspek yang terpenting untuk menguasai bahasa ini seperti bahasa-bahasa utama yang lain. Dalam BAK, nahu atau tatabahasa gunaan (الْقَوَاعِدُ التَّطْبِيْقِيَّة) berperanan dalam membentuk kemahiran berbahasa. Pembelajaran nahu ini melibatkan pemahaman tentang sintaksis dan morfologi. Kesepaduannya dengan kosa kata pula memerlukan kemahiran dalam semantik yang disesuaikan dengan situasi pengguna untuk menyerlahkan kemahiran berkomunikasi.

Berdasarkan buku teks BAK tingkatan lima (Janudin et al., 2004), pendekatan pengajaran nahu masih menggunakan pendekatan lazim seperti carta, graf, grafik dan ilustrasi yang menarik untuk membantu pemerolehan pelajar. Bahan bantu mengajar tersebut perlu disediakan dengan kreativiti pengajar, namun ia masih statik dan melibatkan pengendalian yang memerlukan gerak kerja yang banyak ketika pengajaran. 


Pengajaran berbantukan komputer memudahkan pengajar untuk menyiapkan bahan bantu mengajar, seumpama penggunaan perisian Microsoft Powerpoint yang menyediakan kemudahan aksara Arab dan direka bentuk dengan persembahan yang menarik. Untuk menyediakan kemudahan yang lebih fleksibel kepada pelajar, pendekatan P & P berasaskan web menjadi alternatif penting ketika ini kerana teknologi pendidikan kini mampu untuk menyediakan keperluan tersebut. 

Dalam kajian ini, subjek nahu yang sebelum ini hanya diajar secara tradisi menjadi fokus utama sebagai bahan kursus yang dibangunkan secara sistematik dan penulis telah memilih nahu dalam sukatan Bahasa Arab Komunikasi. Oleh itu, masalah kedua kajian ini ialah masalah pembelajaran nahu dalam Bahasa Arab Komunikasi yang dikaitkan dengan konsep e-pembelajaran.
 

Masalah ketiga ialah masalah penggunaan teknologi multimedia yang sesuai dengan pembelajaran subjek nahu bahasa Arab. Multimedia merupakan kombinasi dan intergrasi antara teks, grafik, bunyi, animasi dan video. Ketika ini, konsep interaktiviti mula diberi perhatian dan menjadi satu kemestian dalam sesebuah aplikasi. Perkataan multimedia itu sendiri turut menerima arus perubahan dan kini multimedia juga sering dikenali sebagai multimedia interaktif bagi memperlihatkan betapa interaktiviti merupakan salah satu elemen yang dititikberatkan dalam sesuatu aplikasi multimedia (Jamalludin & Zaidatun, 2005). Tidak semua elemen dalam multimedia sesuai untuk pembelajaran nahu. Oleh itu, analisis dijalankan oleh penulis terlebih dahulu sebelum mengenal pasti elemen yang sesuai untuk pembangunan perisian kursus dalam konteks pembelajaran nahu bahasa Arab.

Masalah berikutnya berkaitan dengan pemilihan model reka bentuk instruksi untuk proses pembangunan perisian kursus. Model reka bentuk instruksi bersistem menyediakan suatu kerangka kerja yang dapat membantu pembangun sesuatu aplikasi mereka bentuk dan membangunkan sesebuah aplikasi multimedia dengan lebih sistematik. Terdapat beberapa model yang digunakan dalam proses pembangunan dan kaedah bagi setiap model adalah berbeza meskipun secara umumnya proses yang dicadangkan adalah hampir sama (Baharuddin et al., 2001). Antara model-model tersebut ialah Model ADDIE, Model ASSURE, Model Dick dan Carey dan beberapa model lain.
 Oleh itu, analisis perlu dijalankan untuk memilih model yang sesuai untuk pembangunan perisian kursus yang berkaitan.

Pernyataan-pernyataan masalah di atas mendorong penulis untuk mengkaji dan mengenal pasti penyelesaian yang sewajarnya dalam satu kajian yang komprehensif bertujuan untuk meningkatkan pengembangan bahasa Arab dalam era teknologi maklumat. Pengintegrasian teknologi dengan bahasa Arab dapat menyerlahkan kebolehupayaan bahasa ini terus berkembang pesat sepanjang masa khususnya dalam mempertingkat kualiti bahan P & P.

Kajian penulis menumpukan aspek pembelajaran nahu bahasa Arab dalam konteks e-pembelajaran dengan mengambil subjek BAK tingkatan lima di peringkat Sijil Pelajaran Malaysia (SPM) sebagai bahan pilihan untuk dibangunkan menjadi perisian kursus (courseware) secara sistematik menggunakan teknologi multimedia interaktif. 

Daripada pernyataan masalah di atas, penulis merumuskan beberapa objektif utama untuk kajian ini.
1.3 Objektif Kajian

Objektif utama kajian ini ialah:
1. Mengenal pasti strategi P & P subjek nahu dalam Bahasa Arab Komunikasi dalam konteks e-pembelajaran. 

2. Mengenal pasti elemen teknologi multimedia untuk pembangunan P & P nahu dalam Bahasa Arab Komunikasi.

3. Mengenal pasti model reka bentuk instruksi untuk pembangunan perisian kursus bahasa Arab.

4. Membangunkan perisian kursus nahu dalam Bahasa Arab Komunikasi. 

5. Menilai perisian kursus yang dibangunkan dan implikasinya terhadap P & P Bahasa Arab Komunikasi.


Daripada objektif di atas, penulis membentuk soalan-soalan kajian sebagai garis panduan atau senarai semak semasa menjalankan kajian sepertimana yang dibincangkan di bawah ini. 

1.4 Soalan Kajian


Berdasarkan objektif pertama, penulis mengkaji strategi P & P subjek nahu dalam Bahasa Arab Komunikasi ketika ini yang berkaitan dengan beberapa persoalan bagi memberikan input sebelum proses pembangunan dijalankan, iaitu:

· Apakah isu-isu berbangkit dalam P & P bahasa Arab?
· Apakah bentuk strategi dan pendekatan P & P subjek nahu sedia ada?
· Apakah masalah pengajaran nahu dalam Bahasa Arab Komunikasi?
· Apakah kandungan subjek nahu dalam kurikulum BAK Tingkatan Lima?

· Apakah bentuk strategi dan pendekatan yang dipilih untuk pembangunan perisian kursus?

Bagi objektif kedua, penulis mengkaji teknologi multimedia untuk memberikan input kepada penulis sebelum pembangunan perisian kursus. Input ini penting bagi mereka yang bukan dalam bidang asal untuk memahami, menyelami dan mengintegrasikan bidang teknologi ini ke dalam bidang asalnya. Ia menjadi pengetahuan asas agar proses pembangunan menjadi lebih mantap, lebih-lebih lagi bagi mereka yang mahu membangunkan perisian kursus secara individu. Berikut beberapa persoalan dapat membantu penulis untuk mencapai objektif kedua ini, iaitu:
· Apakah elemen-elemen multimedia dan interaktiviti serta ciri-cirinya?
· Apakah bentuk persembahan multimedia yang perlu digunakan dalam sesebuah aplikasi?

Bagi objektif ketiga pula, penulis mengkaji dan mengenal pasti model reka bentuk instruksi untuk dijadikan model panduan pembangunan perisian kursus bahasa Arab dan bedasarkan kajian awal, penulis memilih dan menganalisis Model ADDIE. Kajian juga menganalisis beberapa model lain untuk memberikan input kepada mereka yang bukan dalam bidang asal mereka. Beberapa persoalan dapat ditimbulkan di sini, iaitu:

· Apakah model-model reka bentuk instruksi utama dan ciri-cirinya?
· Model mana yang dipilih dan rasional pemilihan model tersebut?

Bagi objektif keempat, ia berkait dengan proses pembangunan perisian kursus. Input daripada persoalan-persolan sebelum ini digunakan untuk memantapkan kandungan dan pengisian setiap fasa dalam Model ADDIE yang digunakan. Oleh itu, persoalan berikut ditimbulkan.
· Bagaimanakah fasa analisis dan reka bentuk diisi dan dilengkapkan?

· Apakah teori dan strategi P & P yang digunakan?

· Bagaimanakah fasa pembangunan perisian kursus tersebut dijalankan?

· Bagaimanakah pelaksanaan atau implementasi aplikasi berasaskan web dijalankan? 
Manakala objektif kelima pula berkaitan dengan penilaian perisian kursus, lalu menimbulkan persoalan berikut:
· Bagaimanakah penilaian perisian kursus dijalankan? 

· Apakah implikasi perisian kursus tersebut terhadap pembelajaran nahu Bahasa Arab Komunikasi?

Untuk menjelaskan bagaimana kajian ini dijalankan, penulis merangka satu kerangka konseptual kajian sepertimana perbincangan di bawah.
1.5 Kerangka Konseptual Kajian
Berdasarkan objektif dan persoalan kajian, penulis merangka satu kerangka konseptual kajian sepertimana yang dapat digambarkan dalam Rajah 1.1.

Rajah ‎1.1: Kerangka Konseptual Kajian
Berdasarkan kerangka seperti dalam Rajah 1.1, kajian bermula dengan analisis kepada tiga bidang utama dalam kajian ini, iaitu nahu BAK, teknologi multimedia dan reka bentuk instruksi. Kajian pra-pembangunan ini penting untuk memastikan input semasa proses pembangunan dapat memenuhi keperluan perisian kursus dan meningkatkan lagi pemahaman dan penguasaan pembangun multimedia secara individu,  lebih-lebih lagi jika pembangun multimedia bukan dalam bidang asalnya. Data dan informasi pada peringkat ini juga memudahkan fasa analisis semasa proses pembangunan perisian kursus.

Kajian seterusnya melibatkan proses pembangunan perisian kursus berdasarkan Model ADDIE. Penulis menganalisis input untuk fasa analisis dan reka bentuk perisian kursus berdasarkan strategi P & P. Dalam strategi P & P, penulis menggunakan pendekatan tutorial dan latih tubi, strategi pembelajaran anjal dan kendiri, di samping penganalisisan terhadap teori behaviorisme, kognitivisme dan konstruktivisme yang mendasari reka bentuk kandungan perisian kursus ini. Semasa fasa pembangunan dan implementasi, penulis menggunakan teknologi multimedia dan teknologi web yang melibatkan penggunaan beberapa perisian komputer (software). Pembangunan perisian kursus tersebut dijalankan secara individu oleh penulis sendiri termasuk pembangunan portal yang menjadi media penyebaran perisian kursus tersebut. 

Selepas kedua-dua fasa di atas, perisian kursus dinilai dalam fasa penilaian yang menggunakan penilaian sumatif untuk menentukan kualiti dan keberkesanan perisian kursus tersebut. Oleh itu, output daripada proses pembangunan kajian ini merupakan aplikasi multimedia berasaskan web.

Dalam post-pembangunan, penulis membuat kesimpulan mengenai dapatan-dapatan kajian secara keseluruhan. Justeru, berdasarkan objektif, persoalan dan kerangka konseptual kajian yang dinyatakan, penulis dapat menyimpulkan kepentingan kajian ini sepertimana perbincangan di bawah.

1.6 Kepentingan Kajian

Kajian ini melibatkan analisis, pembangunan dan penilaian aplikasi multimedia dalam konteks e-pembelajaran yang menumpukan pengintegrasian teknologi dalam bidang bahasa Arab. Nahu BAK menjadi bahan P & P yang dibangunkan sebagai perisian kursus menggunakan teknologi multimedia yang menjadikan Model ADDIE sebagai panduan dalam pembangunan perisian kursus tersebut. Justeru, kajian ini penting kepada pelajar, pengajar, pembangun aplikasi multimedia (sama ada secara individu, kumpulan kecil atau projek khas) dan pihak-pihak yang terbabit dengan pembangunan bahan P & P bahasa Arab dalam konteks e-pembelajaran.

Secara khusus, kajian ini penting kepada pelajar bahasa Arab berdasarkan kepada aplikasi berasaskan web yang dihasilkan. Antaranya:

· Pelajar dapat menerokai kandungan aplikasi dengan lebih fleksibel dalam persekitaran pembelajaran baru tanpa sekatan masa dan tempat.
· Aplikasi tersebut yang dipersembahkan dengan teknologi multimedia dapat menarik perhatian pelajar yang kurang berminat dengan bahasa Arab.

· Aplikasi tersebut dapat memantapkan pemerolehan dan penguasaan pelajar dalam bahasa Arab dengan lebih pantas dan efektif.
Bagi pengajar pula, kajian ini penting kepada mereka berdasarkan pernyataan berikut:

· Kajian mendedahkan penggunaan teknologi multimedia berasaskan web (konsep e-pembelajaran) dalam proses P & P bahasa Arab.
· Kajian menjadi panduan dan rujukan pembangunan bahan P & P bahasa Arab yang melibatkan penggunaan aksara Arab.
Kepentingan kajian ini juga dilihat bermanfaat kepada organisasi atau pihak-pihak yang berkenaan seperti pihak sekolah/jabatan pendidikan/universiti/kementerian yang terbabit dalam pembangunan bahan P & P bahasa Arab. Antara kepentingan kajian ini kepada pihak-pihak tersebut ialah:

· Kajian menjadi panduan dan rujukan kepada pembangunan bahan P & P bahasa Arab yang lebih komprehensif dalam pelbagai peringkat pendidikan sama ada untuk bahan utama P & P atau sumber sokongan kepada subjek yang diajar.
· Penyediaan bahan P & P yang disesuaikan dengan kandungan sukatan pelajaran yang ditetapkan seperti produk kajian ini menjadikan penyaluran ilmu pengetahuan berkaitan sukatan pelajaran lebih sistematik, efisien dan efektif.


Selain itu, kajian dapat menambah nilai dan meningkatkan kepakaran dalam pengembangan bahasa Arab sebagai satu bidang yang mampu bersaing dalam era global yang berteraskan teknologi maklumat dan komunikasi. 
1.7 Batasan Kajian



Penulis memfokuskan item-item yang menjadi topik kajian, iaitu:
1.7.1 Aspek Pembelajaran


Pengajaran dan pembelajaran adalah dua proses yang berbeza, tetapi saling barkait antara satu sama lain. Proses pengajaran berfokus kepada apa sahaja urusan dalam domain guru, dan proses pembelajaran berfokus kepada apa sahaja urusan dalam domain murid (Sufean Hussin, 2002). Pengajaran merupakan perihal mengajar, iaitu segala sesuatu yang berkaitan dengan mengajar seperti cara atau sistem yang mengajar atau aspek yang dipentingkan ketika mengajar. Manakala pembelajaran pula ialah proses (kegiatan) belajar (Kamus Dewan Edisi Keempat, 2005). Kajian ini menumpukan proses pembelajaran yang terarah pelajar dengan menerapkan proses pembelajaran kendiri dan anjal. Teori pembelajaran dan strategi pengajaran diterapkan dalam pembangunan aplikasi untuk memastikan pembinaan dibuat dengan terancang dan bermatlamat. 
1.7.2 Subjek Nahu dalam Bahasa Arab Komunikasi

Di Malaysia, pengajaran dan pembelajaran bahasa Arab di peringkat sekolah menengah terbahagi kepada dua, iaitu BAT dan BAK. Bentuk komunikasi dipilih kerana kajian cuba mengetengahkan nahu gunaan yang banyak terlibat dalam aspek komunikasi. Sukatan pelajaran BAK merangkumi empat kemahiran berbahasa, sistem bunyi, nahu bahasa Arab dan kata-kata hikmah dan perumpamaan  (JAPIM, http://www.japim.edu.my/ bkpim/bakbsm_bm.htm). Penulis membataskan kajian ini kepada subjek nahu yang terkandung dalam sukatan tersebut. Mengikut Kamus Dewan Edisi Keempat (2005), nahu atau tatabahasa ialah cabang ilmu linguistik yang berkaitan dengan sintaksis, morfologi dan sebagainya. Oleh itu aspek nahu yang di analisis adalah melibatkan kajian sintaksis dan morfologi. Rujukan utama analisis nahu BAK ialah Panduan Sukatan Pelajaran BAK (2001) dan Buku teks BAK Tingkatan Lima (2004) yang diterbitkan oleh Kementerian Pelajaran Malaysia.
1.7.3 Aplikasi Multimedia Berasaskan Web

Multimedia merupakan gabungan data, suara, video, audio, animasi, grafik, teks dan bunyi-bunyian yang mampu dipaparkan melalui komputer (Vaughan, 2004: 1). Sekiranya program tersebut menghasilkan bunyi, video dan imej, ia disebut sebagai multimedia, tetapi apabila program itu membolehkan pengguna mengendalikan pergerakan aplikasi dengan membuat pilihan yang berbeza-beza, maka ianya disebut sebagai multimedia interaktif.


Aplikasi multimedia mestilah berorientasikan interaktif kerana proses P & P berlaku dalam situasi dua hala. Persisan tersebut perlu mempunyai unsur simulasi interaktif dengan penggunaan pelbagai media penyampaian agar pelajar dapat berfikir secara kritis dalam mencari maklumat. Melalui kaedah pembelajaran berbantukan komputer, aplikasi multimedia lebih popular dimuatkan ke dalam CD sama ada terus menjalankan aplikasi tersebut atau mengesetkannya terlebih dahulu ke dalam komputer. 

Aplikasi multimedia berasaskan web yang dimaksudkan dalam kajian ini terbatas kepada pembangunan perisian kursus nahu BAK yang menggunakan teknologi multimedia interaktif dan pembangunan portal yang menggunakan teknologi web sebagai media penyebaran kepada perisian kursus yang dibangunkan. Walau bagaimanapun, fokus kajian yang lebih sistematik hanya dijalankan terhadap pembangunan perisian kursus yang menggunakan model reka bentuk instruksi. Manakala pembangunan portal dijalankan secara minimum dan memadai untuk menjadi platform perisian kursus tersebut. Selain itu, proses penilaian perisian kursus turut dijalankan bagi melengkapkan pembangunan berdasarkan model reka bentuk instruksi, tetapi hanya terbatas kepada analisis deskriptif yang minimum berdasarkan tinjauan pendapat audiens yang dipilih. Ini adalah kerana pembangunan perisian kursus dan portal dijalankan secara individu oleh penulis sendiri yang memerlukan banyak masa dan tenaga bagi memenuhi kepakaran bidang teknologi maklumat (Information Technology-IT).
Kesimpulannya, pembelajaran nahu BAK yang telah dianalisis kandungannya diintegrasikan dengan teknologi pendidikan semasa yang popular dengan pembelajaran bahasa berasaskan web. Oleh itu, kajian ini membataskan kandungan terbatas kepada pembangunan dan penilaian perisian kursus nahu BAK berdasarkan model reka bentuk instruksi menggunakan teknologi multimedia dan teknologi web. 

1.8 Definisi Operasional
Penulis menyenaraikan definisi-definisi berikut yang digunakan dalam kajian ini, iaitu:
1. Pembelajaran nahu
Kajian ini menumpukan proses pembelajaran yang terarah pelajar dengan menerapkan proses pembelajaran kendiri dan anjal. Oleh itu, pembelajaran nahu bermaksud pengguna mempelajari nahu yang memfokuskan pelajaran mengenai sintaksis dan morfologi. 

2. Bahasa Arab Komunikasi
Pengajaran dan pembelajaran bahasa Arab di peringkat sekolah menengah terbahagi kepada dua, iaitu BAT dan BAK. Kajian ini menggunakan BAK di peringkat sekolah menengah, iaitu subjek nahu dalam BAK tingkatan lima mengikut sukatan pelajaran Kementerian Pelajaran Malaysia.

3. Aplikasi multimedia berasaskan web
Secara umumnya, aplikasi multimedia ialah program komputer berciri multimedia yang dibangunkan untuk kegunaan tertentu, seperti permainan komputer, program pendidikan, maklumat korporat dan sebagainya. Manakala aplikasi multimedia berasaskan web pula bermaksud sebarang aplikasi multimedia yang dibangunkan dengan menjadikan web atau internet sebagai media penyebarannya kepada pengguna. Pengguna boleh mengakses aplikasi tersebut tanpa batas masa dan tempat. Dalam kajian ini, penulis menumpukan pembangunan dan penilaian aplikasi multimedia berasaskan web bagi subjek nahu dalam Bahasa Arab Komunikasi.

4. Perisian kursus (courseware)

Definisi yang popular untuk perisian kursus ialah sebuah program atau perisian komputer yang dibangunkan untuk tujuan pendidikan, dan digunakan sama ada untuk mengajar atau belajar dengan berbantukan komputer (www.erudium.polymtl.ca/html-eng/glossaire.php). Untuk kajian ini, produk utama yang disasarkan ialah perisian kursus nahu bahasa Arab yang dibangunkan adalah dalam konteks e-pembelajaran.

5. e-Pembelajaran (e-learning) 

Definisi e-pembelajaran dalam kajian ini adalah berdasarkan konsep e-pembelajaran yang berteraskan penggunaan sistem berasaskan web (komputer, internet dan pangkalan data) dan kandungan bahan yang menepati ciri-ciri P & P tradisional (sila lihat definisi yang diketengahkan oleh Rosenberg dalam tinjauan kajian berkaitan).

6. Portal

Portal dalam bidang IT merupakan laman web yang mempunyai hubungan dengan pelbagai laman web yang lain, biasanya boleh dicapai melalui internet (Kamus Dewan Edisi Keempat, 2005: 1226). Oleh itu, istilah portal lebih khusus daripada laman web yang mana istilah portal menjurus kepada pintu gerbang memasuki laman web yang lebih khusus kandungannya, contohnya Portal Pendidikan Utusan (http://www.tutor.com.my). Dalam kajian ini, penulis membangunkan satu portal khas yang menjadi platform kepada aplikasi multimedia yang dibangunkan.

7. Reka bentuk instruksi (Instructional Design)

Reka bentuk instruksi atau pengajaran merupakan satu proses sistematik dan reflektif yang melaksanakan prinsip-prinsip pengajaran dan pembelajaran dengan membangunkan bahan-bahan pengajaran, aktiviti, sumber-sumber informasi dan penilaian (Paulsen, 2003). Pakar-pakar pendidikan banyak membahaskan reka bentuk instruksi yang menyentuh teori-teori dan menghasilkan model-model yang menjadi panduan dalam pembangunan produk. Dalam kajian ini, penulis menganalisis dan memilih salah satu daripada model sedia ada, iaitu Model ADDIE.

8. Perisian Multimedia Interaktif

Sesebuah perisian (software) yang digunakan untuk mengurus setiap elemen multimedia, menyediakan kemudahan interaksi antara pengguna dengan projek dan menyediakan kemudahan mengimport klip video, audio dan grafik daripada perisian dan perkakasan lain, seperti perisian Macromedia Flash (http://www.adobe.com/). Aplikasi yang mempunyai elemen multimedia dan interaktiviti yang mana pengguna dapat mengawalnya mengikut kehendak sendiri dikenali dengan aplikasi multimedia interaktif. Dalam kajian ini, penulis membangunkan sebuah perisian kursus yang mempunyai elemen-elemen multimedia dan interaktiviti.

Terdapat beberapa istilah lain yang lebih mendalam dalam bidang IT dan penulis telah melampirkannya dalam Lampiran D yang lebih menjurus kepada penggunaan istilah dalam teknologi multimedia.
1.9 Bidang Kajian


Berdasarkan batasan kajian di atas, kajian ini menjurus kepada bidang bahasa Arab dan  IT. Lebih daripada itu, kajian juga berkaitan dengan bidang pendidikan. Dalam bidang bahasa Arab, kajian ini berkaitan dengan kajian subjek nahu bahasa Arab. Manakala dalam bidang IT, kajian ini berkaitan dengan penggunaan teknologi multimedia interaktif dan teknologi web. Kedua-dua bidang tersebut digabungkan melalui konteks pendidikan kini yang popular dengan kaedah pembelajaran berbantukan web atau e-pembelajaran.

Lanjutan daripada di atas, penulis menumpukan tiga kajian yang membantu kepada pembangunan aplikasi multimedia berasaskan web. Melalui pembangunan tersebut, penguasaan dalam tiga bidang yang dinyatakan dapat dipastikan berdasarkan kenyataan berikut:

i. Kajian dalam bidang bahasa Arab memastikan subjek nahu dalam BAK dalam konteks e-pembelajaran dapat disediakan berdasarkan strategi pengajaran yang telah diselidik dan dikenal pasti. 

ii. Kajian dalam bidang IT memastikan teknologi multimedia dan teknologi web diguna dan diadaptasikan semasa proses pembangunan untuk e-pembelajaran. Penulis perlu menguasai semua aspek berkaitan dengan teknologi tersebut termasuk kemahiran mengguna perisian-perisian berkaitan kerana pembangunan dijalankan secara individu.

iii. Kajian dalam bidang reka bentuk instruksi memastikan pembangunan dijalankan secara sistematik dan menepati proses pengajaran dan pembelajaran sesuatu subjek khususnya dalam konteks e-pembelajaran. Oleh itu, kajian ini menyelidik dan mengenal pasti model reka bentuk instruksi yang didasari dengan teori dan strategi P & P yang sesuai dengan pembangunan perisian kursus berasaskan web.
1.10 Rangka Penulisan Tesis
Hasil daripada perbincangan yang lalu, penulis merangka kajian ini kepada sepuluh bab, bermula daripada pendahuluan, tinjauan kajian berkaitan, methodologi kajian, kandungan kajian yang berdasarkan kerangka konseptual  kajian, dan kesimpulan kajian.


Bab pertama merupakan pendahuluan tesis yang mengandungi latar belakang kajian, pernyataan masalah kajian, objektif kajian, soalan kajian, kerangka konseptual kajian, kepentingan kajian dan beberapa perkara yang berkaitan. Dalam bab kedua,  penulis membincangkan tinjauan kajian berkaitan mengenai pembelajaran bahasa berbantukan komputer, pembelajaran bahasa berasaskan web, pembelajaran bahasa Arab berasaskan web, teori dan strategi pengajaran dan pembelajaran dan model pembangunan aplikasi multimedia. Kajian berkaitan ini membantu penulis untuk mengukuhkan pengetahuan penulis dalam bidang yang dikaji.


Bab ketiga pula, penulis membincangkan methodologi kajian yang merangkumi kajian perpustakaan dan kajian lapangan. Penulis membahaskan model pembangunan perisian Arab, model reka bentuk instruksi dan konsep penilaian yang dijalankan merangkumi subjek kajian dan pengendaliannya, pemprosesan data dan penganalisisannya.

Bab keempat, penulis membincangkan bidang bahasa Arab, iaitu tajuk nahu dalam Bahasa Arab Komunikasi. Kandungan bab ini merangkumi pengajaran dan pembelajaran bahasa Arab di Malaysia, perkembangan pengajian dan kurikulum bahasa Arab dan isu-isu dalam pengajaran dan pembelajaran bahasa Arab. Selain itu, bab ini juga menyentuh tentang strategi pengajaran Bahasa Arab Komunikasi, pendekatan komunikatif dalam pengajaran BAK dan kupasan mengenai nahu dalam Bahasa Arab Komunikasi.


Bab kelima, penulis membincangkan teknologi multimedia interaktif dalam  pembangunan perisian kursus. Perbincangan menyentuh takrifan multimedia interaktif, elemen-elemen multimedia dan bentuk persembahan multimedia serta pemilihan eleman yang digunakan penulis untuk pembangunan perisian kursus kajian ini.


Bab keenam, perbincangan berkaitan dengan bidang reka bentuk instruksi yang menyelidiki beberapa model yang boleh digunakan untuk pembangunan perisian kursus, seperti Model ASSURE, Hanaffin dan Pec, Dick dan Carey dan beberapa model lain. Selain itu, penulis turut membincangkan pendekatan motivasi dalam pembangunan perisian kursus, pemilihan Model ADDIE dan penyelarasan pembangunan perisian kursus dengan Model ADDIE.


Bermula bab ketujuh hingga bab kesembilan merupakan proses pembangunan yang mengandungi lima fasa. Perbincangan dalam bab keempat hingga bab keenam banyak membantu penulis menyelesaikan fasa-fasa pembangunan yang ditetapkan. Bab ketujuh merupakan fasa pertama dan fasa kedua dalam Model ADDIE, iaitu analisis dan reka bentuk perisian kursus. Manakala bab kelapan membincangkan fasa ketiga dan fasa keempat dalam Model ADDIE, iaitu fasa pembangunan dan fasa implementasi.


Bab kesembilan, penulis membincangkan fasa akhir dalam Model ADDIE, iaitu fasa penilaian perisian kursus. Fasa ini berkaitan dengan penyediaan soal selidik, pengumpulan data soal selidik, analisis data dan perbincangan mengenainya. Bab kesepuluh merupakan bab akhir yang membincangkan dapatan dan kesimpulan kajian, di samping memberikan cadangan untuk penyelidikan lanjutan.

1.11 Penutup

Bab pendahuluan ini merupakan bab pengenalan kepada kajian penulis. Perbincangan bab membabitkan pernyataan mengenai latar belakang kajian, pernyataan masalah, objektif, persoalan kajian, kerangka konseptual kajian dan kepentingan kajian. Kajian menjadi lebih fokus apabila penulis membincangkan batasan kajian dan mengetengahkan definisi operasional yang menjelaskan istilah yang digunakan dalam kajian ini. Selanjutnya, penulis menggalurkan secara umum bidang dan rangka kajian yang dilalui dalam bab-bab berikut yang melibatkan penghasilan teori dan praktis yang amat penting bagi pengembangan bidang bahasa Arab yang menjadi bidang dasar kajian ini.

� Kajian tentang nahu dalam Bahasa Arab Komunikasi dilaporkan dalam bab 4 kajian ini.


� Kajian teknologi multimedia dilaporkan dalam bab 5 kajian ini.


� Kajian model reka bentuk instruksi dilaporkan dalam bab 6 kajian ini.





